
Numri i lëndës: 2022:006844 

Datë: 13.03.2024 

Numri i dokumentit:     05445156 

P.nr.39/2022 

 

NË  EMËR TË  POPULLIT 

 

GJYKATA THEMELORE NË PEJË – Departamenti i Përgjithshëm,  Divizioni Penal, 

gjyqtarja e vetme gjykuese Ilda Cucović Sahatçiu, me pjesëmarrjen e zyrtarit ligjor Alan Taraniš, 

në çështjen penale kundër të pandehurit A. H  nga fsh. S i U K. Deçan , për shkak të dyshimit të 

bazuar mirë se ka kryer vepër penale ,,Ngacmimi’’ nga neni 182 par. 2 të KPRK-së, duke 

vendosur sipas aktakuzës së Prokurorisë Themelore në Pejë - Departamenti i Përgjithshëm nën 

shenjën PP/II.nr.2627/2021 të dt.18.01.2022, pas mbajtjes së seancës të shqyrtimit fillestar me 

datë 29.02.2024, në praninë e Prokurorit të Shtetit Sadije Muriqi të pandehurit A. H, mbrojtësit 

i tij  sipas autorizimit  av. Haxhi Sinanaj, me datë 04.03.2024 morri dhe publikisht shpalli, ndërsa 

me datë 13.03.2024, përpiloi këtë: 

 

A K T GJ Y K I M 

I pandehuri:  

 

A. H nga i ati  M  dhe nëna G e gjinisë B , i lindur me ..... në fsh. S i U K. Deçan ,me vendbanim 

në të njëjtin fshat rr.,, N A’’,  ka të kryer shkollën e mesme, i pa punë, i martuar baba i një fëmije 

, i gjendjes së mesme ekonomike, identifikohet sipas L. Njoftimit  me nr. personal ....... lëshuar 

nga MPB të R. Kosovës, shqiptar, shtetas i R. Kosovës ,gjendet në mbajtje të dënimit në 

............... 

 

ËSHTË FAJTOR 

Sepse,  

 

Me datë ............ rreth orës 15:05, në rr.,, B K’’ në P, me dashje komunikon me qëllim të 

ngacmimit, frikësimit dhe me këtë rast të dëmtuarën L. P e vë nën frikë të arsyeshme dhe 

shqetësim të madh emocional në atë mënyrë që pasi i pandehuri dhe e dëmtuara janë në 

marrëdhënie familjare nga e cila e kanë një fëmijë të përbashkët i pandehuri, ditën kritike për 

shkak të një mosmarrëveshje me tyre përmes telefonit ti tij me nr.......,i dërgon të dëmtuarës 

mesazhe me shkrim,, Koke në R ë në P, te ka lëshuar që mos me të mbajt brenda në burg, gjinden 

e fortë i ki ti sahi ti, se sahi tu dal me polici, a ma kur të shkojmë në prokurori aty i sqarojmë 

sene, edhe emrat e policisë krejt i dua’’ ashtu që tek e njëjta ka shkaktuar frikë dhe shqetësim 

emocional, 

- me çka  ka kryer vepër penale ,,Ngacmimi’’ nga neni 182 par. 2 të KPRK-së, 

 

Andaj,  konform nenit 7,  38, 39, 40, 42, 69,70, 182 par.2 të KPRK-së, dhe nenit  365 të  KPP-

së, gjykata të pandehurin Avni Hoxhaj e: 

 

GJ Y K O N 

 

I. Me dënim burgimi, në kohëzgjatje prej 180 (njëqind e tetëdhjetë) ditë ,  i cili dënim do 

të ekzekutohet menjëherë pas plotfuqishmërisë së aktgjykimit. 

 

II. I pandehuri obligohet që gjykatës t’ia  paguan shpenzimet e procedurës dhe atë paushallin 

gjyqësor shumën prej 30 € (tridhjetë euro), në afat prej 15 (pesëmbëdhjetë) ditësh, pas 

plotfuqishmërisë së këtij aktgjykimi, nën kërcënim të përmbarimit me dhunë. 

 

III. I  pandehuri obligohet ta paguan taksën për programin e kompensimit të viktimave të 

krimit, në shumë prej 20 € (njëzetë euro), në afat prej 15 (pesëmbëdhjetë) ditësh pas 

plotfuqishmërisë së këtij aktgjykimi, nën kërcënim të përmbarimit me dhunë. 

 

IV. Pala e dëmtuar L. P, me vendbanim në  Pejë, Rr.,, B. C’’ për realizimin e kërkesës 

pasurore juridike udhëzohet  në kontest të rregullt civil. 

 

A r s y e t i m 

 

Prokuroria Themelore në Pejë-Departamenti i Përgjithshëm, ka ngrit aktakuzë  nën shenjën 

PP/II. nr.2627/21, të dt.18.01.2022, kundër të pandehurit  A.H   nga fsh. S i U K.Deçan , për   

shkak të dyshimit të bazuar mirë se ka kryer vepër penale ,, Ngacmimi’’ nga neni 182 par.2  të 

KPRK-së. 

 

Konform nenit 240 të KPRK-së, gjykata mbajti shqyrtimin fillestar me datë 29.02.2024 në 

praninë e  Prokurorit të   Shtetit Sadije Muriqi i  pandehurit A.H, mbrojtësit  i tij sipas autorizimit  

av. Haxhi Sinanaj  ndërsa mungonte pala  e dëmtuar L. P edhe pse e njëjta nga gjykata ishte ftuar 

në mënyrë të rregullt por nga flet kthesa për dorëzim personal dt.21.02.2024 rezulton se e njëjta 

gjendet jashtë shtetit konkretisht në I.   

  

Gjykata konform dispozitave të nenit 241 par.1 të KPPRK-së, e ka udhëzuar të pandehurit në të 

drejtat e tyre. 

 

Pas leximit të aktakuzës, gjykata është bindur se i pandehuri e kanë kuptuar aktakuzën, i ka dhënë 

mundësinë që të deklarohen për pranimin ose mospranimin e fajësisë, duke i udhëzuar për 

natyrën dhe pasojat e pranimit të fajësisë, konform dispozitës së nenit 242 par.2 të KPPRK-së.  

 

I pandehuri A.H lidhur me pranimin e fajësisë, deklaroj se e pranon fajësinë për veprën penale e 

cila i vihet në barrë sipas aktakuzës duke shtuar se deklaratën mbi pranimin e fajësisë e ka dhënë  

me vullnet pa presion dhe pasi e ka natyrën dhe pasojat e pranimit të fajësisë.  

Pas deklarimit të pandehurit për pranimin e fajësisë, Gjykata kërkoi nga Prokurori i shtetit, të 

deklarohet dhe të jap mendimin e tij për pranimin e fajësisë 

 

Prokurori i shtetit, lidhur me pranimin e fajësisë nga të pandehurit deklaroj se pajtohet me 

pranimin e fajësisë, i pandehuri e ka bërë në mënyrë vullnetare me vetëdije të plotë, pa presion 

dhe pas konsultimit me mbrojtësin e tij  dhe ka mbështetje në shkresat e lëndës. 

 

Mbrojtësi i të pandehurit gjithashtu u deklarua se pajtohet me pranimin e fajësisë nga ana e të 

mbrojturit të tij, ishte pranim i vullnetshëm i tij, andaj i propozoj gjykatës ta miratoj pranimin e 

fajësisë.   

 

Gjykata konform nenit 242 par.6 të KPPRK-së, pas dëgjimit të palëve të cilët u pajtuan me 

pranimin e fajësisë nga i pandehuri, e ka miratuar pranimin e fajësisë  pasi është bindur se pranimi 

i fajësisë nga ana e tij  është bërë konform dispozitave të nenit 242 par. 2, nën par. 2.1, 2.3, 2.4 

të KPPRK-së, pasi që i pandehuri e ka kuptuar  natyrën dhe pasojat e pranimit të fajit, pranimi i 

fajit mbështetet në faktet e çështjes dhe provat  në të cilat edhe mbështet aktakuza siç janë: 

Procesverbali i marrjes së deklaratës së të pandehurit A. H e dhënë në Prokurori me 

dt.14.01.2022,procesverbali i marrjes së deklaratës së të dëmtuarës –dëshmitares L. P e dhënë 

në prokurori me datë 14.01.2022,raporti i policit Rasim Podrimçaku #7062 dt.12.01.2021,raporti 

i policit Hasan Buçaj #8584 dt.12.11.2021, procesverbali i marrjes në pyetje të dyshuarin A H 

dt.13.11.2021,procesverbali i marrjes në pyetje të dëmtuarës L. P dt.12.11.2021 si dhe shkresat 

tjera të lëndës. 

 

Prokurori i shtetit, lidhur me caktimin e llojit dhe lartësisë së dënimit i propozoj gjykatës, që në 

kontekst të rrethanave lehtësuese të merret parasysh pranimi i fajësisë, sjellja e tij korrekte në 

gjykatë, ndërsa si rrethana rënduese i propozoj ta merr parasysh mënyrën e kryerjes së veprës 

penale, dashjen e lartë për kryerjen e veprës si dhe faktin se i pandehuri veprën penale e ka kryer 

brenda familjes. 

 

Ndërsa mbrojtësi i të pandehurit, lidhur me caktimin e llojit dhe lartësisë së dënimit i në mes 

tjerash i propozoj gjykatës  që me rastin e përcaktimit dhe vlerësimit  të dënimit të gjykata ta 

ketë parasysh deklaratën e të mbajturit të tij për pranimin e fajësisë, gjendjen e tij të dobët 

ekonomike, pendimin e tij për veprat e bëra e veçanërisht faktin se jeton në shtëpi nënën moshës 

80 vjeçe ndërsa bashkëshortja  me vajzën e tij të sëmurë nga leukemia e cila aktualisht është 

duke marrë trajtim mjekësor në I. Andaj i propozon gjykatës që të njëjtit gjykata ti shqiptoj dënim 

sa më të butë me të cilin do të arrihet qëllimi i dënimit. 

 

I pandehuri, u pajtua me deklaratën e të mbrojturit të tij  lidhur me caktimin e llojit dhe lartësisë 

së dënimit. 

  

Gjykata duke shqyrtuar pranimin e fajësisë nga ana e të pandehurit vlerësoj se pranimi i fajësisë 

paraqet shprehje të lirë të pandehurit, pasi që i njëjti  e ka kuptuar natyrën dhe pasojat e pranimit 

të fajësisë dhe pranimi i fajit është bërë në mbështetje të fakteve të prezantuara në aktakuzë. 

Me faktet e ofruara si dhe pranimin e fajësisë nga ana e të pandehurit, është vërtetuar gjendja 

faktike si në dispozitiv të aktgjykimit. Nga gjendja e vërtetuar faktike siç është përshkruar në 

dispozitiv të këtij aktgjykimi, padyshim rrjedh se në veprimet e të pandehurit Avni Hoxhaj , 

qëndrojnë të gjitha elementet e veprës penale ,,Ngacmimi’’ nga neni 182  par. 2 të KPRK-së.  

  

Sa i përket fajësisë gjykata ka gjetur se tek të pandehurit ka ekzistuar dashja që veprën penale ta 

kryen në mënyrë të përshkruar si në dispozitiv të këtij aktgjykimi, pasi që i pandehuri ka qenë i 

vetëdijshëm për veprën e kryer dhe e ka dëshiruar kryerjen e saj. 

 

Gjykata gjatë procedurës penale nuk gjeti rrethana të cilat do të zvogëlojnë apo përjashtojnë 

përgjegjësinë penale të pandehurit, kështu që i njëjti është  penalisht përgjegjës.  

 

Gjykata, për vendimin mbi dënim ka vendosur pasi që i ka vlerësuar të gjitha rrethanat lehtësuese 

dhe rënduese ne kuptim te nenit 69 dhe 70 te KPRK-se. Kështu si rrethana lehtësuese për të 

pandehurin, ka vlerësuar faktin se i njëjti e ka pranuar fajësinë për veprën penale që i vihet në 

barrë, pendimin e thellë të tij,  ndërsa si rrethanë rënduese gjykata pati parasysh  mënyrën e 

kryerjes së veprës penale e cila është kryer brenda familjes së ngushtë dhe atë ndaj bashkëshortes 

së tij, shkallen e lartë të dashjes në kryerjen e veprës penale, po ashtu si rrethanë renduese ka 

marrë edhe faktin së i njëjti edhe më parë ka qenë i dënuar për veprat penale kryesisht për veprat 

penale të dhunës në familje dhe për veprat penale kundër jetës dhe trupit, dhe atë ndaj viktimës 

së njëjte, dhe atë me Aktgjykimin e Gjykatës Themelore në Pejë – Departamenti i Përgjithshëm 

nën shenjen P.nr. 548/21 dt. 25.01.2022 për vepër penale “Sulm” nga neni 184 par.3, nën par. 

3.1, të KPRK-së, vepër kjo e kryer ndaj të dëmtuarës së njëjte si në këtë rast, pra ndaj 

bashkëshortes së tij L. P me të cilën bashkëjeton, pastaj me Aktgjykimin e Gjykatës Themelore 

në Pejë – Departamenti i Përgjithshëm nën shenjen P.nr. 852/19 dt. 21.08.2020, për vepër penale 

“Dhunë në familje” nga neni 248 par. 3 të KPRK-së, e cila vepër po ashtu është kryer brenda 

marrëdhënies familjare, ndaj viktimës së njëjte, po ashtu me Aktgjykimin e Gjykatës Themelore 

në Pejë – Departamenti i Përgjithshëm nën shenjen P.nr.778/19 dt. 19.12.2019 për vepër penale 

“Dhunë në familje” nga neni 248 par. 3 të KPRK-së, e cila vepër po ashtu është kryer brenda 

marrëdhënies familjare, ndaj viktimës së njëjte, si dhe me Aktgjykimin e Gjykatës Themelore në 

Pejë – Departamenti i Përgjithshëm nën shenjen P.nr. 699/19 dt. 21.01.2022 për vepër penale 

“Lëndim i lehtë trupor” nga neni 185 par.3 nën par.3.1 të KPRK-së, vepër kjo e kryer në dëm të 

të dëmtuarës së njëjte, L. P. 

  

Sipas bindjes së gjyqtarit, dënimi i shqiptuar, duke i marrë për bazë rrethanat e përmendura më 

lartë, është dënim i drejtë, në harmoni me peshën e veprës penale dhe shkallën e përgjegjësisë 

penale  së të pandehurit. Gjyqtari  i vetëm gjykues, gjithashtu ka konstatuar se me këtë dënim 

mund të arrihet edhe qëllimi i dënimit, nga neni 38 i KPRK, i cili konsiston në parandalimin e të 

pandehurve nga kryerja respektivisht përsëritja  e veprave penale në të ardhmen dhe të bëjë 

rehabilitimin e tij të parandalojë personat e tjerë nga kryerja e veprave penale dhe të shprehë 

gjykimin shoqëror për veprën penale, ngritjen e moralit dhe forcimin e detyrimit për respektimin 

e ligjit. 

Vendimi mbi shpenzimet procedurale në emër të paushallit gjyqësor   është marrë konform nenit 

449 par.1 dhe 2 nën par. 2.6, nenin 450, 452 paragrafi 1 të KPP-së, si dhe për shpenzimet për 

programin për kompensimin e viktimave të krimit duke u bazuar në nenin 36 paragrafi 3, nën 

paragrafi 3.1 të Ligjit Nr.08/L-109 për Kompensimin e Viktimave të Krimit, në të cilat  të 

pandehurit obligohen t’i paguajnë brenda afatit e nën kërcënim të përmbarimit me dhunë. 

 

Konform nenit 462 par. 1 dhe 2 të KPPRK-së, gjykata e udhëzoi të dëmtuarën në kontest të 

rregullt civil, për realizimin e kërkesës pasurore juridike.  

 

Nga arsyet e cekura më lartë konform  nenit 364 të KPP-së, është vendosur si në dispozitiv të 

këtij aktgjykimi, ndërsa konform nenit  369 të KPP-së, gjykata  përpiloj këtë  aktgjykim.  

 

GJYKATA THEMELORE NË PEJË 

Departamenti i Përgjithshëm – Divizioni Penal 

P.nr.39/2022, me datë 13.03.2024 

 

Zyrtar ligjore        Gjyqtare e vetme gjykuese  

 

__________________      ______________________ 

Alan Taraniš     Ilda Cucović Sahatçiu                                                                                         

  

 

KËSHILLA JURIDIKE: 

Kundër këtij aktgjykimi është e lejuar 

ankesa në afat prej 30 ditësh, nga dita  

e marrjes, Gjykatës së Apelit në Prishtinë,  

e nëpërmjet të kësaj gjykatë. 

 

 


